
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ПЬЕРО

	Анро Рушонд зориулав.

	 

	— Хөдөөгийн бэлэвсэн хатан авхай Лефевр бол хуниастай бүрх малгай өмсөж, тууз зангидсан нь нэг талаар хатан авгайн хагас дүртэй, нөгөө талаар тариачны хагас байдалтай явдаг хүүхнүүдийн нэг бөгөөд гаж буруу яриатай, хүмүүст сүр жавхлантай харагддаг, жижиг улаан гараа торгон бээлий дотор нуудаг шиг бурангуй шунахай зангаа наалинхай инээмсэглэлээр далдалж явдаг тийм хүмүүсийн нэг билээ.

	Түүний зарц Роза гэгч жирийн шударга тариачин хүүхэн байв.

	Тэр хоёр хүүхэн Нормандын Ко мужийн төвд замын хажуухны нэгэн ногоон хавтаст цонх бүхий жижигхэн байшинд суудаг юм.

	Тэд байшингийнхаа өмнөх ногооны жижиг талбайд аар саар юм тарина.

	Тэгсэн чинь нэгэн шөнө тэдний таван бөөрөнхий сонгиныг хулгай авчихжээ.

	Роза хулгай орсныг мэдмэгцээ энэ тухай эзэн авхайд хэлэхээр гүйв. Тэр нь ч ноосон банзалтайгаа цэцэрлэгт орж очив. Хачин аймшигтай хэрэг шүү? Хулгай орчихжээ! Хатан Лефеврээс хулгайлж шүү! Энэ мужид хулгайч нар бий болсон хэрэг. Тэд бол дахиад ирж ч мэднэ!

	Айсан авгайчуул, хүний хөлийн мөрийг харж гайхан, дуу хамхилгүй ярилцаж, таамаглал зохион:

	— Хараач, нөгөөдүүл чинь тэндээс ирж шүү. Энэ хана дээр харайж гараад тэр хамар луу буучихсан байна гэлцэнэ.

	Тэгээд тэд хожмын явдлыг бодож дотроо айцгаажээ. Одоо ер нь тайван нойрсож хаанаас болно гэж дээ.

	Хулгайн тухай цуу үг тарчхав. Айл саахалтынхан хүрэлцэн ирж, эд мөрийн баримтыг нүдээрээ үзэж итгэцгээн, түүнийг шүүмжлэн хэлэлцэцгээж байв.

	Харин өнөөх хэлмэгдсэн хоёр эмэгтэй шинээр ирсэн хүн бүрд өөрсдийн ажиглаж мэдсэн зүйл ба тааврыг ил хэлцгээж байв.

	Хажуугийн нь айлын нэгэн эзэн хүн тэдэнд зөвлөсөн нь:

	— Та нар нохойтой болох хэрэгтэй гэв.

	Энэ ч тун зүйтэй. Ядахдаа хэрэгтэй цагт нойрноос нь сэрээж байх болно. Хэчнээн ч том нохой байхыг бурхан эс мэднэ! Тэдэнд том нохой ямар хэрэгтэй юм бэ! Ганцхан хоолноос нь болж баларна. Тэгэхлээр тэдэнд жижигхэн биетэй, чанга дуутай зуумтгай нохой л хэрэгтэй.

	Хүмүүс тарж явсан хойно Лефевр авхай нохойны тухай асуудлыг удтал эргэцүүлэн бодов. Ням гарагт сүмд очиж өргөл өргөх ба замд дайралдсан гуйлгачин нарт өглөг өгсөн болж явах гэж өвөртөө ямагт хэдэн зоостой байдаг хөдөөгийн харамч авхай нарын нэгэн болохоор дүүрэн угаадастай нохойн идүүр бодохоос айдас нь хүрдэг учир нохойны тухай тийнхүү бодох тутам олон талаар эргэлзэж байжээ.

	Адгуусан амьтанд угаасаа дуртай Роза өөрийнхөө санал хэлж, түүнийгээ чадамгай хамгаалж байв. Тэгээд бүр жижигхэн нохой олж авахаар шийджээ.

	Нохой эрвээс гай болж ховдог том хоточ нохойнууд дайралдан тэднийг айлгаж байв. Рольвилиас ирсэн талхчинд нэгэн жижигхэн нохой байсан боловч эзэн нь нохойгоо хооллож байсан зардлаа нөхөхийн тулд түүнийг бүтэн хоёр франкаар ав гэжээ. Лефевр авхай нохойг тэжээхийг зөвшөөрч байгаа боловч түүнийг худалдаж авах санаагүй байгаагаа хэлэв.

	Ийм ажилд биеэ зориулсан талхчин нэгэн өдөр матар биетэй, үнэгэн толгойтой, биесийнхээ энгээр урт бөгөөд бүрээ мэт цагариг, ёстой отго болсон сүүлтэй, хөл нь үзэгдэхгүй шахам ер бишийн жижигхэн шар амьтан тэргэндээ хийж авчрав. Талхчнаас юм худалдан авагчдын хэн нэгэн нь тэр хаваас ангижрахыг хүссэн байжээ. Лефевр авхай тэр хэлбэр дүрсгүй, хөөрхөн гөлгийг бараг зүгээр авсандаа баярлаж, Роза түүнийг үнсэж, 

	— Ямар нэртэй юм бэ? гэж асуухад:

	— Пьеро гэдэг юм аа! гэж талхчин хариу өглөө.

	Тэр нохойг савангийн хуучин хайрцаг дотор хийж, юуны өмнө ус өгөхөд уучихлаа. Дараа нь зүсэм талх өгөхөд идчихлээ.

	Лефевр авхай сэтгэл зовсон боловч: «Гэртээ дасахаар нь сул тавина. Тэгэхэд тосгоноор гүйж өөрөө хоолоо олж иднэ биз» гэж боджээ.

	Нохойг үнэхээр зөнд нь тавьсан боловч өлсөж гуриатсан хэвээр байв. Тэр гагцхүү хоол идмээр болохоороо л хуцна. Тэгэхдээ бүр ширүүн хуцдаг байлаа.

	Цэцэрлэг дотор хэн ч дураараа орж болно. Пьеро хүн бүхэнд эрхлэх бөгөөд огт хуцдаггүй байв.

	Энэ завсар Лефевр авхай нохойдоо дасжээ. Тэр ч байтугай нохойгоо хайрлаж, ястай хуурганыхаа шөлөнд талх дүрж дандаа өгдөг болжээ.

	Харин сайх авгай нохойны албан татварын тухай огтхон ч бодоогүй бөгөөд тэр бараг хуцдаггүй энэ муу өчүүхэн нохойны татварт найман франк нэхэмжилж, бүтэн найман франк хураалга даа, авхай минь! гэж шаардахад сандрахдаа золтой л муужирсангүй.

	Тэгээд тэр дорхноо Пьероос ангижрахаар шийджээ. Гэтэл хэн ч түүнийг авахыг хүссэнгүй. Эргэн тойрон арван бээрийн доторх хүн бүр түүнээс зайлсхийнэ. Тэгэхлээр нь нэлээд холхон аваачин «Шороон ордонд» айлчлуулдаг байжээ.

	Ер нь далд оруулах гэсэн нохой бүхнийг тэнд л айлчлуулахаас өөр арга байсангүй.

	Өргөн талын дунд овоохой буюу газарт наалдсан сүрэл дээвэр мэт юм үзэгдэнэ. Энэ бол Шороон ордонд орох амсар байжээ. Энэ нь эгц гүнзгий худаг, газар луугаа хорин метр лав орж, уурхайн урт давхарлагтай зэрэгцэн төгсөнө.

	Тарианы талбайг тэр шороогоор бордох үед л энэ уурхайд жилд нэгэн удаа ордог ажээ. Бусад цагт бол амь хохирох үйлтэй нохойн оршуулгын газрын үүрэг гүйцэтгэх бөгөөд амсрынх нь хажуугаар өнгөрөхөд өрөвдөн гаслан гийнах дуун, хилэгнэсэн буюу цөхөрсөн хуцалт, ганирч, дуудах мэт улих чимээ сонсогдоно.

	Анчдын ба малчдын ноход тэрхүү гаслан гинших чимээ гарч байгаа нүхнээс айж зугтан зайлдаг бөгөөд хэрэв тэр нүхний дээрээс өнгийвөл бөөлжис хутгам ялзарсан үнэр ханхална.

	Тэр гүн харанхуйн дунд аймшигт үзэгдэл болж байдаг аж.

	Нохой, нүхний ёроолд түрүүчийнхээ нохдын өмхий хүүрээр өл залгасаар арав хорь хонож байтал тэнд нэлээн том, нэлээн тамир тэнхээтэй нохойг гэнэт хаяна. Тэгээд нүхэн дотор хоёул болж, хоёул өлсөн нүд шүдээ гялалзуулан бие биесээ ажин харж, бие биес рүүгээ айж, болгоомжлон гэтнэ. Тэгээд өлсөхийн эрхэнд автаж барилцан аваад амь тэмцэн удаан ноцолдсоор чадалтай нь чадалгүйгээ дийлж, амьдаар нь иднэ.

	Пьерог шороон нүхэнд «айлчлуулах» цагт тэр төлөвлөгөөг биелүүлэх хүнийг эрж олох хэрэгтэй болжээ. Зам засаж байсан замын мастер арван зоос авна гэжээ. Лефевр авхайн бодлоор энэ нь дэндүү үнэтэй байв. Хажуу айлын нь зарц таван зоосоор хийе гэж зөвшөөрсөн боловч энэ бас л тохирохгүй мэт санагджээ. Эцсийн бүлэгт нохойгоо өөрсдөө аваад явсан нь дээр гэж Роза бодсон бөгөөд тэгвэл хөлс шан орохгүй, зам зуур зодож зовоохгүй байв. Тэгээд юу болохыг эс хайхран бүрий болохоор явахаар шийджээ.

	Энэ орой Пьерод жаахан шар тостой сайхан угаадас өгөв. Нохой тэр өгсөн хоолыг шавхруу ч үгүй долоочхоод баярлан сүүлээ шарваж байв. Роза түүнийг барьж аваад хормойвч дотроо боов.

	Тэд хөндий дундуур тагнуул мэт яаран алхсаар одов. Удалгүй нүхний бараа харж, дэргэд нь очоод Лефевр авхай дотор нь ямар нэгэн амьтан орилж гасалж байгаа эсэхийг чагнахаар бөхийв. Үгүй. Тэнд юу ч алга. Пьеро л ганцаараа байх болно. Тэгээд Роза нулимсаа дуслуулсаар нохойгоо үнсээд худаг руу хийв. Дараа нь хоёулаа бөхийж чимээ чагналаа.

	Эхлээд унаж байгаа бөглүү чимээ гарч, бэртсэн амьтны өрөвдмөөр зүрх шимшрэм гаслах сонстоод дараа нь шаналан гангинаж, эцсийн бүлэгт аврал эрж нүхний амсар өөд өлийн харсаар гайхширан хуцаж байгаа нохойн дуу сонсогджээ.

	— Хуцаж байна, ай хөөрхий, хуцаж байна шүү! 

	Айж, гэмшсэн, хачин их сандарч тэвдсэн хоёр эмэгтэй хар хурдаараа гүйлдэв. Тэгээд Роза түрүүлээд гүйчихсэн учир Лефевр авхай хойноос нь хашхирч:

	— Роза, хүлээгээч, намайг хүлээ! гэв.

	Тэд шөнө туж аймшигт зүүд зүүдэлжээ.

	Шөлтэй хоол идэхээр ширээний цаана суугаад савныхаа халивыг сөхтөл Пьеро дотор нь байж байгаад урдаас нь ухасхийнгүүт хамрыг нь хазчихлаа гэж Лефевр авхай зүүдэлжээ.

	Тэгээд сэрэхэд өнөөх нохой хуцсаар л байх шиг санагджээ. Дахин чагнавал эргэн тойрон чив чимээгүй ажээ.

	Лефевр авхай дахиж унтаад зүүдэлжээ. Нэгэн хязгааргүй холын нэг замаар яваад л байтал нь фермийн эздэд байдаг сагс шиг том сагс замын голд хаягдсан байхыг үзэж түүнээс их айжээ.

	Гэвч эцсийн эцэст тэрхүү сагсыг нээж үзвэл буланд нь нуугдаж байсан Пьеро гараас нь шүүрч аваад тавьсангүй. Тэгэхлээр нь айхдаа тэр нохойг гартаа чиргүүлсээр гүйчихжээ...

	Лефевр авхай үүрээр дэн дун шахам сэрээд наанги шаврын нүх рүү гүйж очлоо.

	Нохой нь бас л хуцан хуцсаар байлаа. Тэр бээр шөнөжингөө хуцжээ. Лефевр авхай уйлж, аль байдаг аятай таатай нэрээр дуудаж гарав. Пьеро хариуд нь нохойн элэгсэг дуугаар л хуцна. Тэгэхлээр нь түүнийг дахин үзмээр санагдаж, тэр нохойг насан туршид жаргуулна гэж мань авхай өөрөө өөртөө амлажээ.

	Лефевр авхай наанги шавар ухдаг ажил эрхэлдэг худгийн мастерт гүйж очоод түүнд явдал учраа ярив. Цаадах нь дуугүй чагнаж байгаад ярьж дуусахаар нь:

	— Та нохойгоо гаргуулахыг хүсэж байгаа юм уу? Энэ чинь дөрвөн франк болно гэж хэлэв.

	— Дөрвөн франк гэнэ ээ? Та чинь солиорч ээ! Дөрвөн франк гэнэ шүү! гэж сайх авхай босон харайхад түүний хамаг гуниг агшин зуурын дотор алга болжээ.

	Өнөөх хүн хариу өчсөн нь:

	— Та намайг зөвхөн тэр нохойг гаргаж өөрт чинь өгөхийн төлөө л олс, эргүүлэг хоёроо тэнд чирч аваачиж угсраад хүүтэйгээ хамт орж, тэр золигийн нохойдоо уруулаг гэж бодож байна уу? Түүнийг тэнд хаяхын хэрэггүй байж дээ гэв.

	Лефевр авхайн дургүй хүрээд яваад өглөө. 

	Дөрвөн франк гэнэ шүү!

	Гэртээ харингуут Розаг дуудаж, худгийн мастерын хэлснийг түүнд ярив. Роза бахь л байдгаараа:

	— Дөрвөн франк гэдэг чинь их мөнгө шүү дээ, авхай минь! гэж давтан хэлэв. Тэгээд нэмж өгүүлсэн нь: — Хөөрхий тэр нохойг өлсөж үхүүлэхгүйн тул идэх юм хаяж өгөх юм биш үү! гэв.

	Лефевр авхай баяртай зөвшөөрөв. Тэгээд сайх хоёр эмэгтэй, том гэгчийн зүсэм талханд тос түрхэж аваад дахин тийшээ явав.

	Тэр хоёр талхаа жижигхэн зүсээд нохойдоо нэг нэгээр нь хаяж өгөнгүүтээ түүнтэй ээлжлэн ярьж байв. Пьеро нэг зүсмийг дөнгөж дуусангуутаа дахин идэх гэж хуцаж байлаа.

	Тэр хоёр тэнд үдэш дахин очиж, бас маргааш нь очоод түүнээс хойш өдөр бүр очдог болсноо харин хоногт дөнгөж нэг удаа очдог боллоо.

	Тэгсэн чинь нэг өглөө анхныхаа зүсэм талх хаяж өгөхөд худаг дотроос аймшигтай хуцах чимээ сонсогджээ. Тэр дотор хоёр нохой болж шүү! Нүхэн дотор өөр нэг том нохой хийчхэж л дээ!

	Розаг «Пьеро» гэж хашхирахад Пьеро нь хуцан хуцсаар аж. Тэгэхлээр нь мань хоёр талх хаяж эхлэв. Гэвч хоёр нохой аймшигтай хэрэлдэж байгаа чимээг тодорхой сонсож байв. Тэгээд өнөөх сүрхий чадалтай нохойдоо дийлдэж хазуулсан Пьеро өрөвдмөөр гаслах нь сонстов.

	«Пьеро оо, үүнийг чамд өгч байгаа юм шүү!» гэж тэр хоёр дэмий хэлж байжээ. Тэдний нохойд юу ч оногдохгүй байгаа нь илэрхий.

	Хүүхнүүд сандран өнгийж харав. Лефевр авхай харамссан дуугаар өгүүлсэн нь:

	— Ер нь би энэ нүхэнд хаягдсан нохой бүгдийг тэжээж байж чадахгүй. Энэ ажлыг орхих хэрэгтэй боллоо гэв.

	Тэгээд Лефевр авхай өөрийнхөө юмаар тэжээгдэх энэ бүх нохойны тухай бодохоос дургүй нь хүрч амьсгал нь багтарсаар үлдсэн талхаа авч замдаа идэнгүүтээ холдон одов.

	Роза цэнхэр хормойвчныхоо үзүүрээр нулимсаа арчсаар хойноос нь дагалаа.

	 

	1882 он

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	
“БУУДАЛЦСАН НЬ  - Өгүүллэгүүдийн түүвэр” номын ӨМНӨХ ӨГҮҮЛЭЛ

	Ги де Мопассан бол Францын агуу их реалист үргэлжилсэн үгийн зохиолын мастер бөгөөд түүний нэр Францын үндэсний соёлын томоохон төлөөлөгчдийн эгнээнд ордог юм.

	Капитализмын хамаг муу муухайг маш хурцаар илрүүлэн тавьдаг учир хөрөнгөтний харгис хэвлэлүүд Мопассан руу «хөрөнгөтөн нийгмийг гүтгэн доромжлов» гэх буюу «ёс суртахууны» ариун «үндсийг буртаглав» гэж амьдралын нь турш ширүүн дайралт хийж зэмлэдэг байлаа.

	Мопассан Парисын коммуныг бут цохигдсоны дараах Гуравдугаар бүгд найрамдах улс хэмээгчийн харгислалын үед амьдарч, бүтээж байсан юм аа. Түүгээр ч барахгүй франко-пруссийн дайнд оролцож, Францын эрх баригч хүмүүс эх орныхоо хувь заяаг ойшоохгүй ард түмэн, эх орноосоо урваж пруссийн түрэмгийлэгчдийг ивээн, буун өгөх бодлого явуулж, Франц улс цэрэг дайны ялагдалд орсныг нүдээрээ үзсэн ажээ. Ийм учраас цэрэгт байх үе нь залуу зохиолчийн цаашдын үзэл сурталд ихээхэн нөлөөлж, эрхтэн дархтныг ширүүн шүүмжилж эх орны үзлээр нэвт шингэсэн зохиол бичих болов. 1877 оны 12 сарын 10-нд зохиолч Флоберт бичсэн захидалдаа «Энэ хэсэг мангуу тэнэг дээд ангийг устгахыг би шаардаж байна...» гэсэн байдаг.

	Лев Толстой Мопассаныг гал халуун зүрхтэй хүн гэж бичсэн нь жирийн хэрэг биш юм аа. Толстой, Мопассаны зохиолуудыг нийгмийн шударга биш явдлыг эсэргүүцсэн эсэргүүцэл гэж үздэг байлаа.

	Баруун европын бүх оронд түүний дотор Францад капитализм өөрийн хөгжлийн империалист шатад шилжихдээ хөрөнгөтний үзэл суртал гүн хямралд автагдсан билээ. Чухамхүү европын хөрөнгөтнүүдийн соёл ийнхүү унаж эхэлсэн үед Мопассаны бүтээл бий болсон юм. XVIII зууны II хагасаас эхлэн францын хөрөнгөтний утга зохиол Бальзак, Стендаль нарт өвөрмөц байсан амьдралын жинхэнэ гүнд орж, нийгмийн үзэгдлийн мөн чанар, нийгмийн зүй тогтоолыг ойлгох мөн чанараа алдаж эхэлсэн байна. Нийгмийн муу муухайг аймшиггүйгээр уудлан илрүүлэх Бальзакийн арга барилыг «шинжлэх ухааны үүднээс яг таг» бичих явдлаар солигдов. Гэтэл энэ явдал ганцхан Мопассанд л өөр байсан юм аа. Зөвхөн ганц Мопассан өмнөх үеийн томоохон реалистуудтай нягт холбоотой байж асуудлын мөн чанарыг илрүүлэх тэдний арга барилыг баримталж реалист уламжлалыг мөрдлөг болгосон байна. Зохиолч уран бүтээлийнхээ өчүүхэн богино амьдралдаа 300 гаруй өгүүллэг, зургаан роман, замын тэмдэглэлийн гурван ном, асар олон тооны хэвлэн нийтлэх өгүүлэл бичсэн юм.

	«Буудалцсан нь» хэмээх энэхүү түүвэрт Ги Де Мопассаны олон түмний сонирхон уншдаг өгүүллэг, туужаас шилж оруулсан билээ. Зохиолчийн өгүүллэгүүд хөрөнгөлөг нийгэмлэгийн муу муухайг уудлан илрүүлэхийн зэрэгцээгээр жирийн сайн санаат хүний эрхэм нандин эх оронч сэтгэлгээг харуулдаг. Ги Де Мопассан бол шүүмжлэлт реализмын уламжлалыг хөгжүүлэгч юм. Энэ түүвэрт, хүний сэтгэлийг догдлуулан хөдөлгөж, уяруулан чадах уран бичлэг, гүн гүнзгий утга бүхий «Пьеро», «Соваж эмгэн», «Буцаж ирсэн нь» гэх мэт арваад өгүүллэгүүд орсноос гадна «Үнхэлцэг» хэмээх гайхамшигт туужийг оруулсан юм.

	1880 оны 5-р сарын 15-нд Золя болон түүний нөхөд «Меданы Үдэшлэг» гэдэг түүвэр Парист гаргасанд урьд нэр нь огт гараагүй залуу зохиолч Мопассаны «Үнхэлцэг» хэмээх тууж орсон нь зохиолчийн нэрийг нийт даяар өргөмжилж алдар цуутай болгов. Францын их зохиолч Золя, Мопассаны «Үнхэлцгийг» эр зориг, уран хошин үг, энхрий сэтгэлээр бичигдсэн зохиолын дээж нь юм» гэж нэрлэсэн байдаг.

	Уул туужид хөрөнгөтнүүдийн «ёс дэглэм» хэмээн нэрлээд ёс суртахууныг эвдэж буйг гарамгай харуулна. Хөрөнгөтний ёс суртахуун бол тэдний хууль, шашны хамгаалалтад байдаг хамгийн үл бүтэх хуурамч, хар амиа хаацайлсан зүйл байдгийг ил тодоор зуржээ. Өөрсдийн бузар явдалд сэтгэл ханасан «дэглэмтэй хүмүүс гэгчид» ба тэдэнд доромжлогдон гутаж, Францын үндэсний сүлд дууллын аяд эхэр татан гиншиж буй хөөрхий эмэгтэй Үнхэлцгийн дуу, тэдний явж байгаа сүйх тэрэгний чихралтын дуу лугаа хослох нь туужийн хошин төгсгөл болох юм аа. 

	Мопассаны зохиолуудын шилдэг хэсэг нь ертөнцийн хамаг бузар булай, хорсол хүчирхийллийн эсрэг чиглэгдэж Францын ард түмний бахархал нь болж хүн төрөлхтний бүх тэргүүний соёлын хүртээл болдог билээ. Их зохиолч Золягийн хэлснээр Мопассан нь «Амьдралыг дуулсан хайрын агуу их дуугаараа» Францын ард түмэнд үүрд эрхэм хүний нэг байх ёстой.

	 

	Т. Содномдаржаа

	 


1962 оны хэвлэл “БУУДАЛЦСАН НЬ  - Өгүүллэгүүдийн түүвэр” номын ГАРЧИГ:

	ҮНХЭЛЦЭГ

	 

	СИМОНЫ ААВ

	 

	САНДАЛ СҮЛЖИГЧ БҮСГҮЙ

	 

	ПЬЕРО

	 

	ӨНӨӨХ ҮҮ!

	 

	БУУДАЛЦСАН НЬ

	 

	СОВАЖ ЭМГЭН

	 

	БУЦАЖ ИРСЭН НЬ

	 

	ТЭНҮҮЛЧ 

1962 оны хэвлэл “БУУДАЛЦСАН НЬ  - Өгүүллэгүүдийн түүвэр” номын Хэвлэн нийтлэлийн мэдээлэл:

	Ги Де Мопассан

	 

	БУУДАЛЦСАН НЬ

	(Өгүүллэгүүдийн түүвэр)

	 

	Орчуулсан Д. Лодойдамба

	Засан найруулсан Т. Содномдаржаа 

	 

	Техн. ред. Г. Ламжав

	Хянагч Гүрсэд

	 

	* * *

	 

	Хэвлэлтэд 1962 оны 4-р сарын 7-ны өдөр

	 

	Хэв. Хуудас 10. 

	 

	Хэвлэсэн тоо 5000. 

	 

	Цаасны хэмжээ 84X108 1/32 

	 

	Б— 11151. 

	Зах N° 285

	 

	* * *

	 

	Сүхбаатарын Нэрэмжит Хэвлэлийн Комбинат.

	Улаанбаатар Сүхбаатарын талбай, 2.

